
ვერსია
"ყველაფერი თუ დათმე, რუსთაველზე აღმართავენ დროშას!" / პაატა დავითაია მთავრობას პრინციპულობისკენ და რამდენიმეწლიანი სახელმწიფო პოლიტიკის შემუშავებისკენ მოუწოდებს (ვერსია)

ავტ. თათია გოჩაძე

ინტერვიუ პაატა დავითაიასთან.  

"ევროპელი დემოკრატების" ლიდერი პაატა დავითაია "ვერსიასთან" საუბრისას პრემიერ-მინისტრის მიერ რუსეთის მისამართით გავრცელებულ მიმართვას იხსენებს და აცხადებს, რომ ვინც კვირიკაშვილს ამ განცხადების გაკეთება ურჩია, მისი მტერია.
"ეს არაფრისმომტანი განცხადებაა. როგორ გგონიათ, განცხადების დონეზე უცბად დაიწყებს დიალოგს ცხინვალის რეგიონი და აფხაზეთი? პირდაპირ ვამბობ, დაგვცინის ცხინვალიცა და აფხაზეთიც განცხადების არაადეკვატურობის გამო." - ამბობს რესპონდენტი. 
დავითაია ჟენევის ფორმატსაც აკრიტიკებს და ამბობს, რომ ეს არის დიალოგი დიალოგისთვის, ქვეყნისთვის არავითარი სარგებელი არ მოაქვს და თუ კვირიკაშვილი, როგორც პრემიერი, ჩაერთვება ამ ფორმატში, არაფრისმომტანი პრემიერი გახდება.
პოლიტიკოსი მიიჩნევს, რომ რუსეთთან დათმობის პოლიტიკა არაეფექტურია და თუ მათ თვითნებობის საშუალება მიეცემათ, თავიანთ დროშას რუსთაველის გამზირზე აღმართავენ. ის მიიჩნევს, რომ ხელისუფლება უნდა იყოს უფრო პრინციპული და სახელმწიფო ინტერესებიდან გამომდინარე მოქმედებდეს. დავითაია დასძენს, რომ არსებული ვითარებიდან ერთადერთი გამოსავალი რამდენიმეწლიანი სახელმწიფო პოლიტიკის განსაზღვრაა. 

დაუჭერს თუ არა გაერთიანებული ოპოზიცია მხარს გიორგი მარგველაშვილის კანდიდატურას? (ვერსია)

ავტ. თათია გოჩაძე

"ვერსიის" ინფორმაციით, საპარლამენტო და არასაპარლამენტო ოპოზიციური პარტიები საპრეზიდენტო არჩევნების საკითხზე კონსულტაციებს მართავენ და მათი საუბრის ძირითადი თემა საერთო კანიდიდატის წარდგენაა. ასევე, კულუარული ინფორმაციით,  ოპოზიცია, შესაძლოა, მოქმედი პრეზიდენტის გარშემო გაერთიანდეს და გიორგი მარგველაშვილს დაუჭიროს მხარი.
"ქრისტიან-დემოკრატიული მოძრაობის" ლიდერი გოჩა ჯოჯუა პრაიმერის ჩატარებას გამორიცხავს და აცხადებს რომ პრაიმერის წესით კანდიდატის შერჩევა დასავლეთისთვის მიბაძვაა. მისი აზრით, ოპოზიციამ საერთო კანდიდიატი იმ ზოგადი კრიტერიუმებით უნდა შეარჩიოს, როგორიცაა ზეპარტიულობა. ჯოჯუასთვის ყველაზე რეალური კანდიდატი გიორგი მარგველაშვილია. 
მარგველაშვილის კანდიდატურას სკეპტიკურად უყურებს "ლეიბორისტული პარტიის" ერთ-ერთი ლიდერი გიორგი გუგავა და აცხადებს, რომ მოქმედ პრეზიდენტს ჯერ საკუთარი კანდიდატურა არ დაუყენებია და თეორიულ მსჯელობასა და პოლიტიკურ ანალიზს ვერ გააკეთებს, 

"ახალი მემარჯვენეების" ლიდერი მამუკა კაციტაძის აზრით, თუ სრული პოლიტიკური სპექტრი არ გაერთიანდა, "ქართული ოცნების" კანდიდატის გამარჯვება გარდაუვალია.
"პატრიოტთა ალიანსის" წარმომადგენელი გოჩა თევდორაძე აცხადებს, რომ საუბარი კონკრეტულ გვარებთან დაკავშირებით არ ყოფილა, ამიტომ მარგველაშვილზე ან სხვა პიროვნებაზე საუბარი ჯერჯერობით ნაადრევია.
"ნაციონალური მოძრაობის" წარმომადგენელს ხატია დეკანოიძეს ყველაზე მნიშვნელოვნად მიაჩნია, აიძულონ ხელისუფლება, გააუმჯობესოს საარჩევნო გარემო. მისივე მოსაზრებით,  ყველა პარტია, ვინც ცალკე კანდიდატის გაყვანას ცდილობს, ავტომატურად ერთვება ხელისუფლების თამაშში. 
"დემოკრატიული მოძრაობის" წევრი გიორგი ახვლედიანის ინფორმაციით, "ლიდერთა საბჭოს" ფორმატში მარგველაშვილის საკითხი ჯერჯერობით განხილვის საგანი არ ყოფილა, თუნდაც იმიტომ, რომ თავად მისი პოზიცია არაა ცნობილი. იგი უნდობლობას უცხადებს მოქმედ პრეზიდენტს და ეჭვი აქვს, რომ  ბიძინა ივანიშვილისა და მარგველაშვილის დაპირისპირება იყო ფარსი და "დემოკრატობანას თამაში".
ახვლედიანი "ევროპულ საქართველოს" აკრიტიკებს და ამბობს, რომ ისინი მიზეზებს ეძებენ, რომ საერთო კანდიდატთან დაკავშირებით არ მოუწიოთ ვალდებულების აღება. "მათ ხელისუფლებასთან აქვთ კონკრეტული თამაში, მათი კანდიდატი გავიდეს რიგით მეორე ადგილზე არჩევნებში და ამით "ქართულმა ოცნებამ" "ევროპული საქართველოს" ლიდერობა გააფორმოს ოპოზიციაში.

გიგი უგულავას იმერეთის გუბერნატორი გივი ჭიჭინაძე დაუპირისპირდება! / ოპოზიცია შუალედურ არჩევნებს ბოიკოტს უცხადებს (ვერსია)

ავტ. თათია გოჩაძე

სტატიის თანახმად, ვანისა და ხონის ოლქში მაჟორიტარულ არჩევნებში "ქართული ოცნება" გიგი უგულავას გივი ჭიჭინაძეს,  იმერეთის მოქმედ გუბერნატორს დაუპირისპირებს.

"ახალი საქართველოს" ლიდერი, გიორგი ვაშაძე აცხადებს, რომ ოპოზიცია შუალედური არჩევნების ბოიკოტირების საკითხს განიხილავს, რადგან არსებულ საარჩევნო გარემოში შუალედურ არჩევნებში მონაწილეობის აზრს ვერ ხედავს.
"დემოკრატიული მოძრაობის" ერთ-ერთი ლიდერი, გიორგი ახვლედიანი ბოიკოტირების საკითხის განხილვას ადასტურებს, თუმცა აცხადებს, რომ ეს ფარ-ხმალის დაყრას არ ნიშნავს. მისივე თქმით, ოპოზიციაში განიხილება რამდენიმე ვერსია, მათ შორის ბოიკოტირებაც და ამის შესახებ გადაწყვეტილება უახლოეს დღეებში გახდება ცნობილი. 

სტატიაში ასევე ნათქვამია, რომ ქართული ოპოზიციურ პარტიების წარმომადგენლები ევროპის სასამართლოს ადგილობრივი თვითმმართველობის არჩევნებზე გამოვლენილი დარღვევების დამადასტურებელ მტკიცებულებებს უგზავნიან და ითხოვენ, ევროსასამართლომ დაადასტუროს, რომ არჩევნები ნამდვილად გაყალბდა. "თავისუფალი საქართველოს" ლიდერი კახა კუკავას განმარტებით, არჩევნების შედეგების გაუქმების კომპეტენცია ევროპულ სასამართლოს არ გააჩნია, თუმცა შესაძლებელია, მიუთითოს, რომ ოპოზიციის მოთხოვნა დაირღვა, როცა არ ჩატარდა ხმების ხელახალი გადათვლა.
"ლეიბორისტული პარტიის" ლიდერი შალვა ნათელაშვილი კი აცხადებს, რომ საჩივარზე პარტიების მიერ ხელის მოწერის წუთიდან ხელისუფლების ლეგიტიმურობა აღარ არსებობს. 
კახა კალაძის გადაწყვეტილებით, "სითი პარკთან" გაფორმებული ხელშეკრულება შეწყდა! (ვერსია)

ავტ. მაია მიშელაძე

სტატიის თანახმად, 2018 წლის 10 აპრილიდან, ებრაულ კომპანია "სითი პარკთან" გაფორმებული ხელშეკრულება შეწყდება. ამგვარი გადაწყვეტილების მიზეზად კახა კალაძემ კომპანიის მხრიდან უპასუხისმგებლობა და საჯარო უფლებამოსილებების არასათანადოდ შესრულება დაასახელა. 
თბილისის ვიცე-მერის, ირაკლი ხმალაძის განმარტებით, მომდევნო ერთი თვის განმავლობაში, „სითი პარკს“ მუნიციპალური კომპანია ჩაანაცვლებს და ქალაქში პარკირების ოპერირება უწყვეტ რეჟიმში განხორციელდება.
კომპანია "სითი პარკში" აცხადებენ, რომ თბილისის მერის გადაწყვეტილება მათთვის წინასწარ არ იყო ცნობილი და ხელშეკრულების შეწყვეტის შესახებ, კახა კალაძის ბრიფინგიდან შეიტყვეს. კომპანიის წარმომადგენლების თქმით, თბილისის მერის ეს გადაწყვეტილება საერთაშორისო დონეზე ქვეყნის იმიჯს დააზიანებს. მეტიც, შესაძლოა ამან საქართველო-ისრაელს შორის ურთიერთობებზეც იქონიოს გავლენა. 

"სითი პარკის" იურისტი  ნანუკა ავალიანი განმარტავს, რომ თბილისის მუნიციპალიტეტის მთავრობის მიერ კომპანიისთვის წაყენებული ბრალდებების შესახებ "სითი პარკს" დღემდე აქვს სასამართლო დავა თბილისის საქალაქო სასამართლოში  და შეუძლებელია, დემოკრატიულ სახელმწიფოში გადაწყვეტილება მიღებულ იქნას იმ დარღვევების საფუძველზე, რომელთა  კანონიერება კითხვის ნიშნის ქვეშ დგას.

სვანეთს ეკოლოგიური საფრთხე არ ემუქრება! / რატომ აპროტესტებენ მესტიელები ორი ჰესის მშენებლობას? (ვერსია)

ავტ. მაია მიშელაძე

სტატიის თანახმად, გასულ კვირას, მესტიის ცენტრში, ადგილობრივი მოსახლეობა გაიფიცა. პროტესტის მიზეზი სვანეთში ორი ჰესის - "მესტიაჭალა 1"-ისა და "მესტიაჭალა 2"-ის მშენებლობა იყო. მოსახლეობა შიშობს, რომ ჰიდროელექტროსადგურების მშენებლობა რეგიონს საფრთხეს შეუქმნის და უნიკალურ სვანურ კოშკებს გაანადგურებს.
თავის მხრივ, კომპანია "სვანეთი ჰიდრომ", რომელიც ჰესებს აშენებს, განცხადება გაავრცელა და განმარტა, რომ ორივე ჰესი არადაგუბებითი ტიპისაა და თანამედროვე ტექნოლოგიური სტანდარტების სრული დაცვით შენდება. კომპანიაში განმარტავენ, რომ ჰესების მშენებლობის დაწყებამდე, საჯარო განხილვები გამართეს და ამ მიზნით, მესტიის თემთა საბჭოს წარმომადგენლებსაც შეხვდნენ.
სტატიის ავტორი წერს, რომ  ხშირ შემთხვევაში, მოსახლეობის პროტესტი უსაფუძვლოა, რადგან ნებისმიერ ენერგოკომპანიას, რომელსაც გარემოზე ზემოქმედების შეფასების დოკუმენტი არ ექნება, ობიექტის მშენებლობის ნებართვას ვერ მიიღებს. 
სტატიაში ასევე ნათქვამია, რომ მედიაში გავრცელებული ინფორმაციით, ჰესების მშენებლობის წინააღმდეგ გამართული აქციები მალხაზ უდესიანის მიერ იყო ორგანიზებული. 2017 წლის ადგილობრივი თვითმმართველობის არჩევნებში, მალხაზ უდესიანი მესტიის მუნიციპალიტეტის მოქმედი მერის, კაპიტონ ჟორჟოლიანის კონკურენტი იყო. თავის მხრივ, ჟორჟოლიანი აცხადებს, რომ დაინტერესებულ ჯგუფს იმპიჩენტის გზით, მისი თანამდებობიდან გადაყენება სურს.

 ეკონომიკისა და მდგრადი განვითარების მინისტრის მოადგილე რომეო მიქაუტაძის განმარტებით,  სიმართლეს მოკლებულია ის აზრი, რომ ეს პროექტი ხეობას დააზიანებს და მოსახლეობას საფრთხეს შეუქმნის. რაც შეეხება ხუდონჰესის საკითხს, რესპონდენტის ინფორმაციით, მთავრობა მასზე მსჯელობს და უახლოეს მომავალში, გადაწყვეტილებას მიიღებს.
რატომ ვერ დააზღვიეს მცირე მოვაჭრეებმა საკუთარი ქონება? / რას ნიშნავს სავალდებულო დაზღვევა და რა უნდა გაითვალისწინონ სავაჭრო ობიექტების მფლობელებმა მთავრობის დადგენილებით? (ვერსია)

ავტ. მაია მიშელაძე

გამოცემის ინფორმაციით, "ბავშვთა სამყაროში" გაჩენილი ხანძრის შემდეგ, სავაჭრო ცენტრ "კიდობანის" რამდენიმე მოვაჭრემ სადაზღვევო კომპანია "ალდაგს" მიმართა, მაგრამ უშედეგოდ. "ვერსიამ" გაარკვია, რომ ვიდრე ხანძარი გაჩნდებოდა, სადაზღვევო კომპანიებისთვის "ბავშვთა სამყაროს" მოვაჭრეებსაც მიუმართავთ, მაგრამ ქონების დაზღვევაზე უარი მიიღეს. 
 საქართველოს სადაზღვევო კომპანიათა ასოციაციის გამგეობის თავმჯდომარე დევი ხეჩინაშვილი განმარტავს, რომ  კომპანია მხოლოდ იმ შემთხვევაში დააზღვევს ქონებას, თუ ის დათვლადია. მისივე ინფორმაციით, "ბავშვთა სამყაროს" მოვაჭრეებმა დაზღვევაზე უარი იმიტომ მიიღეს რომ ისინი თავიანთი მარაგების მკაფიო აღრიცხვას არ აწარმოებენ. მისივე თქმით,  გამოსავალი სავალდებულო დაზღვევაა, რომელიც მთავრობის დადგენილებით, ძალაში 2018 წლის 1 მარტიდან შევიდა. ხეჩინაშვილი დასძენს, რომ "ბავშვთა სამყაროსა" და "თერგის" მოვაჭრეები ამ დადგენილებით ვეღარ ისარგებლებენ, მაგრამ თუ ამის შემდეგ, რომელიმე სავაჭრო ცენტრს ხანძარი გაუჩნდება, სავალდებულო დაზღვევის ფარგლებში, ზარალი უკლებლივ ყველას აუნაზღაურდება. 
"ბავშვთა სამყაროს" მოვაჭრეების ინტერესების დამცველმა ადვოკატმა მარიკა არევაძემ განმარტა, რომ მოვაჭრეების ნაწილმა საკუთარი ქონების დაზღვევა ხანძრამდე ბევრად ადრე გადაწყვიტა, მაგრამ სადაზღვევო  კომპანიებმა უარით გაისტუმრეს, რადგან ისინი დახლზე განთავსებულ პროდუქციას არ აზღვევენ.
დარღვევები კულტურისა და ძეგლთა დაცვის სამინისტროში (ვერსია)

ავტ. მაია მიშელაძე

სახელმწიფო აუდიტის სამსახურმა კულტურისა და ძეგლთა დაცვის სამინისტრო შეამოწმა. დასკვნა 2016 წლის კონსოლიდირებული ფინანსური ანგარიშგების აუდიტს ეხება და სხვადასხვა ფინანსურ დარღვევას ასახავს. სტატიაში მოყვანილია ამონარიდები დასკვნიდან. გამოვლენილ დარღვევებსა და ხარვეზებზე პასუხისმგებლობა საქართველოს კულტურისა და ძეგლთა დაცვის სამინისტროს ხელმძღვანელობას ეკისრება, თუმცა როგორც სახელმწიფო აუდიტორები აღნიშნავენ, ისინი გამოსწორებადია, რის გამოც უწყება გარკვეული რეკომენდაციებით შემოიფარგლა.

რეზონანსი 

გამზარდია: "პრემიერი აუცილებლად უნდა შეიცვალოს, ასევე - მთავრობის ძირითადი შემადგენლობა" (რეზონანსი) 

ავტ.: ნინო ქეთელაური

ინტერვიუ არჩილ გამზარდიასთან 

არჩილ გამზარდია ბოლო დროის აქტუალურ თემებზე საუბრობს და ხელისუფლებას აკრიტიკებს.  გამზარდია პრემიერ-მინისტრის 9 მარტს გაკეთებულ განცხადებას გამოხმაურა და აღნიშნა, რომ კომუნიკაციის აუცილებლობა არსებობს, თუმცა, გიორგი კვირიკაშვილის მიმართვის პათოსი ბუნდოვანი იყო. მისი თქმით, ხელისუფლებამ გარკვეული სურვილები უნდა გააჟღეროს, მაგრამ არა გაუგებარი ფორმით, რადგან ამას შესაძლოა უარესი შედეგი მოჰყვეს. 

„პრემიერის წერილის პათოსი ჩემთვის ცოტა გაუგებარია. ამის შედეგიც ვნახეთ, მის წერილს არ მოჰყვა მინიმუმ პატივისცემითი შეფასებაც კი. ოკუპირებულ რეგიონში მას ძალიან ირონიულად მიუდგნენ, რუსეთის ხელისუფლებაში მნიშვნელოვანმა, მისი რანგის ჩინოვნიკებმაც კი არ უპასუხეს და მხოლოდ ერთი-ერთი ქვეუწყების დონეზე გაავრცელეს განცხადება, სადაც დაახლოებით ერთ კონტექსტში მოიხსენიეს საქართველო და მისი ტერიტორიის ოკუპირებული ნაწილი, როგორც ტოლფარდი "ქვეყნები". ეს იმდენად სერიოზული პორობლემაა, რა ტიპის კომუნიკაციასა და ფორმატზე უნდა იყოს საუბარი, არ მესმის.

ვფიქრობ, საქართველოს ხელისუფლება დროდადრო უნდა გამოხატავდეს გარკვეულ ინიციატივებს, მაგრამ ამისთვის უნდა არსებობდეს ერთი ნომინალური პირობა მაინც. როგორც მინიმუმ, რუსეთის ხელისუფლება ოკუპირებული ტერიტორიების აღიარების კუთხით გადახედვის შესაძლებლობას მაინც უნდა აყენებდეს. როდესაც ამის თეორიული შანსიც არ არსებობს, გაუგებარია, რა პერსპექტივა შეიძლება ჰქონდეს ნებისმიერ ინიციატივას“, - აცხადებს გამზარდია. 

კითხვაზე, მოსალოდნელია თუ არა პრემიერ-მინისტრის შეცვლა, გამზარდია პასუხობს, რომ სურვილსა და მოლოდინს შორის დიდი განსხვავებაა და მიუხედავად იმისა, რომ ქვეყანაში კრიზისი არსებობს, გიორგი კვირიკაშვილის გადადგომა ამ ეტაპზე ნაკლებ სავარაუდოა. 

მისი თქმით, ბოლო 6 წელიწადში სახელმწიფო სისტემების უმეტესობა მოიშალა, ხოლო სადაც დადებითი ძვრებია, იმავე სივრცეში სხვა მიმართულებით გაცილებით დიდი პრობლემები გაჩნდა. 

„კი არის საუბარი, რომ პრემიერი მალე შეიცვლება, თუმცა ამის კონკრეტული წინაპირობა არ ჩანს. რა თქმა უნდა, ქვეყანაში კრიზისი არის, მაგრამ არა ისეთი, რომ ამის საფუძველი გახდეს. მაშინ ისეთი მოტივი უნდა შეიქმნას, რომ პრემიერი თავად გადადგეს, რადგან მისი გადაყენება, დიდი ალბათობით, არ მოხდება. თუ თავად გადადგება, ეს იმას ნიშნავს, რომ მინისტრთა კაბინეტიც შეიცვლება“, - აცხადებს გამზარდია. 

რესპონდენტი პარტიების დაფინანსების წესის ცვლილებაზეც ამახვილებს ყურადღებას და ფიქრობს, რომ კარგი იქნება, თუკი გარკვეულ ეტაპზე სახელმწიფო დაფინანსება დროებით შეწყდება და ყველა პოლიტიკური სუბიექტი თანაბარ პირობებში იქნება.  – „შემდეგ კი, როდესაც გაირკვეოდა, ვინ რას წარმოადგენს და რა შეუძლია, დახარჯულიყო ჩვენივე ბიუჯეტი ცოტა სერიოზული პოლიტიკური აქტორების განვითრებაზე“.

გამზარდია „სითი პარკისთვის“ ხელშეკრულების შეწყვეტის საკითხსაც განიხილავს და ფიქრობს, რომ პროცესი გამჭვირვალედ უნდა წარიმართოს, რათა არ გაჩნდეს ეჭვი, რომ შეთანხმება სხვა, ახალი ჯგუფის სასარგებლოდ უქმდება. 

რაზე ისაუბრა უმრავლესობამ კვირიკაშვილთან (რეზონანსი) 

ავტ.: თიკო ოსმანოვა

საპარლამენტო უმრავლესობა პრემიერ-მინისტრს შეხვდა. შეხვედრა "ქართული ოცნების" ოფისში რამდენიმე საათის განმავლობაში მიმდინარეობდა და მას მინისტრებიც ესწრებოდნენ. როგორც შეხვედრის დასრულების შემდეგ დეპუტატებმა განაცხადეს, საუბარი ყველა აქტუალურ მიმდინარე თემას შეეხებოდა. მათ შორის იყო არჩილ ტატუნაშვილის საქმეც, რუსეთის საგარეო საქმეთა სამინისტროს განცხადებაც და რეზოლუციაც, რომელიც პარლამენტმა უნდა მიიღოს.

მამუკა მდინარაძის თქმით, მნიშვნელოვანია, რეზოლუციაში დაფიქსირდეს რეალობა, რომელიც აფხაზეთსა და ცხინვალის რეგიონშია შექმნილი.

"პრემიერ-მინისტრის განცხადებაზე რუსეთის საგარეო უწყების პასუხი სწორედ იმ პოლიტიკის გაგრძელებაა, რომელსაც მრავალი წელია, რუსეთი ახორციელებს. ასეთი პასუხით ოკუპირებულ ტერიტორიებზე ჩადენილი დანაშაულისგან გამიჯვნას ცდილობენ, რაც არ გამოუვათ, რადგან პასუხისმგებლობა იმაზე, რაც ცხინვალსა და აფხაზეთში ხდება, ოკუპანტ ქვეყანას ეკისრება," - აღნიშნა მდინარაძემ ჟურნალისტებთან საუბრისას.

დეპუტატ ისკო დასენის თქმით, ყველა დეპუტატი თანხმდება, რომ პრემიერს 9 მარტის განცხადება უნდა გაეკეთებინა. 

"კვირიკაშვილის წერილთან დაკავშირებით უმრვალესობაში ერთსულოვნებაა, ეს წერილი იყო ნორმალური, მოზომილი, საჭირო იყო ასეთი სახის განცხადების გაკეთება“, - აღნიშნა დეპუტატმა და ხაზი გაუსვა, რომ შეხვედრაზე სამთავრობო ცვლილებები არ განხილულა, რადგან ამ თემაზე მხოლოდ ჭორები ვრცელდება და ცვლილებები მოსალოდნელი არ არის. 

"შეიძლება, თავად გადავწყვიტოთ, რომელი პარტია დაფინანსდეს ჩვენი გადასახადებისგან" (რეზონანსი) 

ავტ.: თიკო ოსმანოვა

„რეზონანსის“ ინფორმაციით, "ქართული ოცნება" პოლიტიკური პარტიების დაფინანსების ახალ სისტემაზე იწყებს მუშაობას, რომლის მიხედვითაც, პარტიები დაფინანსდებიან თითოეული დასაქმებული ადამიანის გადაწყვეტილების მიხედვით. ეს ინიციატივა "სოციალ-დემოკრატებს" ეკუთვნით. მას უახლოეს მომავალში კანონპროექტის ფორმა მიეცემა. გაითვალისწინებს თუ არა უმრავლესობა ამ ინიციატივას, ცნობილი საგაზაფხულო სესიის დასრულებამდე გახდება.  პარლამენტის თავმჯდომარე ირაკლი კობახიძის განცხადებით, ამ საკითხზე აქტიურ მუშაობას იწყებენ, რათა შეიცვალოს სისტემა, რომელიც რეალურად მმართველი გუნდისთვისაა ხელსაყრელი.

„ნებისმიერი ადამიანი თვითონ გადაწყვეტს, თავისი გადასახადებიდან წავიდეს თუ არა ეს ფული პარტიასთან და თუ კი - რომელთან", - ამბობს "რეზონანსთან" საუბრისას საპარლამენტო უმრავლესობის წევრი გია ჟორჟოლიანი.

პარტიების დაფინანსების წესის ცვლილებას აქედანვე უარყოფითად აფასებს "თავისუფალი საქართველოს" ლიდერი კახა კუკავა. იგი იმედოვნებს, რომ ეს ცვლილება ოპოზიციას გამოაფხიზლებს. მისი თქმით, ყველაფერი უნდა გაკეთდეს, რათა ვენეციის კომისიამ საქართველოს ამ საკითხის გამო უმკაცრესი შენიშვნები მისცეს. 

„რეალურად, ეს ცვლილება ნიშნავს ბლოკების გაუქმებას და ჰგონიათ, ამას გააპარებენ. აი, როგორ გააპარებს ამას კობახიძე, ამას ვაჩვენებთ. ეს არის თაღლითობა! ვენეციის კომისიის გვერდის ავლით უნდათ კონსტიტუციაში ათასი სიმახინჯის ჩამატება, სანამ მესამე მოსმენით დაამტკიცებენ.

კონსტიტუციაში დატოვებენ ჩანაწერს, რომ ვითომ ბლოკები რჩება, მაგრამ კანონში ჩაიწერება, რომ დაფინანსებას მიიღებს ბლოკში შემავალი მხოლოდ ერთი პარტია. ანუ ბლოკი ერქმევა, თუმცა კანონით სულ სხვა იურდიული მნიშვნელობა ექნება ამ სიტყვას", - აცხადებს კუკავა და დასძენს, რომ მისი პარტიის შენახვაზე სახელმწიფოდან გაცილებით ნაკლები იხარჯება, ვიდრე პარლამენტის თავმჯდომარეზე.

კუკავა ფიქრობს, რომ თუკი გია ჟორჟოლიანის ინიციატვია გავა, მთელს საქართველოს მოაწერინებენ ხელს, რომ „ქართული ოცნების“ დაფინანსებას ეთანხმება და ვინც ამაზე უარს იტყვის, სამსახურიდან გათავისუფლდება.

"სითი პარკი" თბილისიდან გააგდეს  - თბილისის მერია 25-მილიონიანი ჯარიმის გადახდასაც არ აპირებს (რეზონანსი) 

ავტ.: ნათია ლომიძე

თბილისის მერია 2018 წლის 10 აპრილიდან კომპანია "სითი პარკთან" გაფორმებულ ხელშეკრულებას წყვეტს. ახალი სისტემის ჩამოყალიბებამდე, პარკირების ფუნქციებს თბილისის სატრანსპორტო კომპანია განახორციელებს. როგორც მერიაში აცხადებენ, პარკირების საფასურის მოკრება ჩვეულებრივ გაგრძელდება და თანხაც არ შეიცვლება.

ხელშეკრულების შეწყვეტის მიუხედავად, სახელმწიფოს მხრიდან კომპანიისთვის ჯარიმის გადახდის ვალდებულება დღის წესრიგში მაინც დგას. ზოგს მიაჩნია, რომ თბილისის მერია ჯარიმას არ გადაიხდის, თუმცა სატრანსპორტო სფეროს წარმომადგენლები ამ პოზიციას არ იზიარებენ.

კომპანია "სითი პარკთან" ხელშეკრულების გაწყვეტის საკითხს დედაქალაქის ყოფილი მერი დავით ნარმანიაც ეხმაურება. ის ახალი მერის გადაწყვეტილებას სამართლიანად მიიჩნევს.

"მათთან ხელშეკრულების გაწყვეტა მისასალმებელია. მნიშვნელოვანია, შემდგომი პროცედურები ნაკლებ მტკივნეულად გატარდეს და ამით მოიგოს საზოგადოებამ. არასდროს უნდა დაგვავიწყდეს, ვინ იდგა ამ დანაშაულებრივი ხელშეკრულების სათავეში და მათ შესაბამისი ორგანოების მხრიდან მოეკითხოთ პასუხი", - აღნიშნავს ნარმანია.

თბილისის საკრებულოს უმრავლესობის წევრ შალვა ოგბაიძისთვის მთავარია ის, რომ ქალაქში სატრანსპორტო ინფრასტრუქტურა მოწესრიგდება, რაც მმართველი გუნდის საარჩევნო დაპირება იყო. ახლა ელოდებიან, რომ წარმოდგენილი იქნება სამოქმედო გეგმა, რომელიც ჩვენს თანამოქალაქეებს პარკირების საკითხს მოუგვარებს.

საკრებულოს ფრაქცია "ქართული ოცნება - დემოკრატიული საქართველოს" თავმჯდომარე ბექა დავითულიანი დარწმუნებულია, რომ ჯარიმის გადახდა თბილისის მერიას არ მოუწევს, რადგან კომპანია იმ კაბალურ პირობებსაც არ ასრულებდა, რომელიც ხელშეკრულებაში იყო ჩადებული. 

თბილისის მერის გადაწყვეტილებას "სითი პარკთან" თანამშრომლობის გაწყვეტის შესახებ მიესალმება ალეკო ელისაშვილი, თუმცა ამბობს, რომ ხელშეკრულების გაწყვეტის სანაცვლოდ თბილისის მერიას კომპანია "სითი პარკისთვის" 25-მილიონიანი ჯარიმის გადახდა მოუწევს.

„მარტო კონტრაქტის გაწყვეტა ვერ მოაგვარებს ავტომატურად პარკინგის პრობლემას. შესაბამისად, სხვა ძალიან მნიშვნელოვანი ნაბიჯებია გადასადგმელი. დაველოდოთ ამ ნაბიჯებს", - აღნიშნა ელისაშვილმა.

მერიას ხანგრძლივი სასამართლო დავა ელოდება (რეზონანსი) 

ავტ.: ნათია ლომიძე

შპს "სითი პარკის" საზოგადოებასთან ურთიერთობის სამსახურის ხელმძღვანელი ლევან ტაბიძე აცხადებს, რომ მათ ტელევიზიით გაიგეს მერიის გადაწყვეტილების შესახებ. კომპანია საპასუხოდ აუცილებლად მიმართავს ყველა სამართლებრივ გზას, მათ შორის, საერთაშორისო დონეზე დაიცავს თავს და ასევე - უცხოელი ინვესტორების ინტერესებსაც.

კომპანიის წარმომადგენლებისგან განსხვავებით, სპეციალისტები მერიის გადაწყვეტილებას იწონებენ, თუმცა ეჭვობენ, რომ მერია მზად იყოს ახალი ფუნქციის შესასრულებლად. ამიტომ ამ გადაწყვეტილებას აუცილებლად უნდა მოჰყვეს სწრაფი რეაგირება, რათა დროულად აღმოიფხვრას ქალაქში პარკინგის პრობლემა.

ტრანსპორტის სფეროს ექსპერტი დავით მესხიშვილი ამბობს, რომ ახლა მთავარია გაირკვეს, თუ რა იგეგმება პარკირების კუთხით ქალაქში, რათა თბილისი ქაოსმა არ მოიცვას. მისი აზრით, აუცილებელია საჯარო განხილვა, რათა დამკვიდრდეს სწორი სტანდარტი და მიდგომა პარკირების სისტემისადმი. 

დავით მესხიშვილს ეთანხმება კომპანია „ჰაბ ჯორჯიას“ წარმომადგენელი ვასილ ურუშაძეც. მისი თქმით, აუცილებელია მერიამ დროულად წარმოადგინოს სტრატეგია და გეგმა, თუ როგორ ესახება პრობლემის მოგვარება. 

მეწარმეებისთვის სესხები ძვირდება  - კრედიტებზე განაკვეთი იმდენად მაღალია, რომ მცირე და საშუალო ბიზნესისთვის მისი გამოყენება უაზრობაა (რეზონანსი) 

ავტ.: მარი ჩიტაია

გამოცემა წერს, რომ მეწარმეებისთვის საბანკო სესხები ძალიან ძვირია, რაც მცირე და საშუალო ბიზნესის განვითარებას აფერხებს. ჟურნალისტის თქმით, იმის ნაცვლად, რომ რეალური სექტორის დაკრედიტება მოახდინონ, კომერციული ბანკები საპროცენტო განაკვეთების ზრდით მეწარმეობის განვითარებას ხელს უშლიან. როგორც ეროვნულ ვალუტაში, ასევე დოლარში გასაცემ სესხზე ბანკების სარგებელი იმდენად მაღალია, კრედიტით სარგებლობა მცირე და საშუალო ბიზნესისთვის აზრს კარგავს.

ეკონომიკის სფეროს სპეციალისტები ადასტურებენ, რომ სესხებზე ხელმისაწვდომობის სირთულე რეალური სექტორის განვითარებას აფერხებს. ნაწილი პრობლემის მიზეზად პოლიტიკურ და ეკონომიკურ რისკს მიიჩნევს, რის გამოც კრედიტებზე ხელმისაწვდომობა მეწარმეების მხრიდან სერიოზულ დაბრკოლებას წარმოადგენს.

ფინანსისტების შეფასებით, საბანკო სექტორის მხრიდან პრიორიტეტები არასწორადაა განსაზღვრული, რაც საბოლოოდ წვრილი და საშუალო ბიზნესის საქმიანობას პრობლემას უქმნის. ახალგაზრდა ფინანსისტთა და ბიზნესმენთა ასოციაციის წარმომადგენელი ანდრია გვიდიანი განმარტავს, რომ ბანკებისთვის გაცილებით მომგებიანია სესხების გაცემა იმ სეგმენტისათვის, სადაც რისკი მინიმუმამდეა შემცირებული. მათი აზრით, იურიდიული პირებისთვის საპროცენტო განაკვეთების შემცირება არაპრიორიტეტული და ნაკლებად მომგებიანია.

 ფინანსისტს მიაჩნია, რომ ყველაფრის მიუხედავად, ბანკების საქმიანობაში ხელოვნური ჩარევა არ უნდა მოხდეს. ეს, საბოლოო ჯამში, მთლიანად სექტორს დააზარალებს და ვითარებაც არ გამოსწორდება.

„კონკურენცია თავისთავად გამოიწვევს კრედიტებზე საპროცენტო განაკვეთების კლებას. ჩვენ თუ გვინდა ბიზნესის განვითარებაზე ვიყოთ ორიენტირებულნი, სახელმწიფომ უნდა გადადგას უფრო ქმედითი ნაბიჯი, ვიდრე კომერციულმა ბანკებმა", - დასძინა გვიდიანმა.

საქართველოში ჩიყვის ოპერაცია უკვე ნაწიბურის გარეშე კეთდება (რეზონანსი) 

ავტ.: ეკატერინე ბასილაია

გამოცემის ცნობით, ჩიყვი საქართველოში ერთ-ერთი ყველაზე გავრცელებული დაავადებაა. ექიმების თქმით, 1990-იან წლებთან შედარებით ფარისებრი ჯირკვლის ქირურგიული მკურნალობის რაოდენობა დაახლოებით 8-9-ჯერაა გაზრდილი,  თებერვლიდან კი  საქართველოში ამ ოპერაციის ახალი მეთოდი, თანამედროვე ტექნოლოგია დაინერგა - ოპერაცია ყელზე განაკვეთისა და ოპერაციის შემდგომ ყელზე დარჩენილი ნაწიბურის გარეშე. ევროპის მასშტაბით საქართველო მე-5 ქვეყანაა, სადაც ოპერაცია ასეთი ტექნოლოგიით ტარდება.

ლაშქრობა სულ უფრო პოპულარული ხდება - ერთ თვეში სალაშქრო სეზონი რაჭაში დიდი ღონისძიებით გაიხსნება (რეზონანსი) 

ავტ.: თეო გუდავაძე

სტატიის თანახმად, ბოლო პერიოდში მოლაშქრეების რაოდენობა მნიშვნელოვნად გაიზარდა. სალაშქრო სეზონის ფარგლებში არაერთი ღონისძიება ხორციელდება, აქტივობათა ციკლი კი 13 აპრილს რაჭაში დაიწყება. 

რუსეთ-ამერიკის დაპირისპირება ახალ დონეზე გადადის - მოსკოვი ამერიკულ ბაზებს პირდაპირი იერიშით ემუქრება (რეზონანსი) 

ავტ.: ნინო ქეთელაური

გამოცემა წერს, რომ რუსეთის მტკიცებით, აშშ სირიის დედაქალაქ დამასკოზე იერიშის მიტანას გეგმავს, რაც უპასუხოდ არ დარჩება. გენშტაბის უფროსი იმუქრება, რომ ასეთი თავდასხმის შემთხვევაში რუსეთის არმია არა მარტო რაკეტებს გაანადგურებს, არამედ საპასუხო დარტყმას მიაყენებს იმ ობიექტებს, საიდანაც შეტევა დაიწყო - ანუ, ამერიკულ ავიამზიდებს ან სამხედრო ბაზებს.

სამხედრო ანალიტიკოსი, ამირან სალუქვაძე მიიჩნევს, რომ რუსეთი ამერიკასთან ღია დაპირისპირებაში ვერ შევა. 

"ამიტომ, ამერიკასთან უშუალო დაპირისპირებაში რესეთი ვერ შევა, შემოიფარგლება მხოლოდ ასადის რეჟიმის მხადრაჭერით. ასევე გაუჭირდებათ, რომ დავუშვათ აშშ-ის საფრენი აპარატები ჩამოაგდოს რუსეთის საზენიტო კომპლექსებმა, რადგან ესეც უშუალო დაპირისპირება იქნება. მაშინ რუსეთს მოუწვეს, რომ ეს კომპლექსები ფორმალურად მაინც გადასცეს ასადის არმიას და მან გამოიყენოს, რასაც დღეს არავინ დაიჯერებს, რადაგან ეს კომპლექსები სულ ახლახან იქნა გადატანილი სირიის ტერიტორიაზე და მისი გადაცემა ასადის ხელისუფლებისთვის არ მომხდარა. ვითარება სულ უფრო და უფრო იძაბება, რაც კიდევ უფრო გაართულებს რუსულ-ამერიკულ ურთიერთობებს," - განმარტავს ამირან სალუქვაძე.

ახალი თაობა

რომან გოცირიძე: “კვირიკაშვილის წერილი იყო მორიგი კაპიტულანტური შეთავაზება რუსეთისადმი“ (ახალი თაობა)
ავტ. ნონა ცაბაძე

ინტერვიუ რომან გოცირიძესთან.

„ნაციონალური მოძრაობის“ ლიდერი რომან გოცირიძე გამოცემასთან საუბრისას პრემიერ-მინისტრს რუსული მხარისთვის გაგზავნილი წერილის გამო აკრიტიკებს. მისი შეფასებით, ეს იყო სერიოზული შეცდომა. გოცირიძის სიტყვებით, პრემიერმა ისეთი თბილი და კაპიტულანტური „რეზოლუცია“ გამოაცხო, რომ „ქართულ ოცნებას“ სარეზოლუციო ოცნებები დაემსხვრა. რესპონდენტის განმარტებით, რუსეთის საგარეო უწყების პასუხმა დაადასტურა, რომ პრემიერის წერილი ზიანის მომტანია ქვეყნისთვის.
რაც შეეხება რუსეთ-საქართველოს ურთიერთობას, გოცირიძის განცხადებით, ის პოლიტიკა, რომელიც თავის დროზე ბიძინა ივანიშვილმა ჩამოაყალიბა, რომ საქართველო არ უნდა ყოფილიყო წინააღმდეგობის საგანი დასავლეთსა და რუსეთს შორის, იყო უკიდურესად დამაზიანებელი ქვეყნის ინტერესებისთვის და ამის შედეგებს ახლა საქართველოს მოსახლეობა იმკის. მისივე თქმით, კვირიკაშვილის განცხადება ამ პოლიტიკის რეანიმაცია იყო. 
პოლიტიკოსი ფიქრობს, რომ პრემიერის მიერი რუსეთისადმი მიმართვის გაგზავნის მიზეზი ის გახდა, რომ მას შეეშინდა, რომ ტატუნაშვილის ცხედრის გადმოცემის გაჭიანურება დაძაბავდა ვითარებას და გამოიწვევდა ექსცესებს. გოცირიძის შეფასებით, ამ ნაბიჯით კვირიკაშვილმა საკუთარი პოლიტიკური საქმიანობა დაასრულა. 
„გახარას რუსეთი ლობირებს, ბახტაძეს - უტა ივანიშვილი“ - ვინ იქნება ახალი პრემიერი (ახალი თაობა)

ავტ. შორენა მარსაგიშვილი

ინტერვიუ ლადო სადღობელაშვილთან.

„ქართული მარშის“ ერთ-ერთი ლიდერი ლადო სადღობელაშვილი გამოცემას იმ კულუარულ ინფორმაციებს უმხელს, რომლებიც „ქართული ოცნების“ შიგნით მიმდინარე მოლაპარაკებებს ეხება. მისი თქმით, რამდენიმე დღის წინ პარტიის ლიდერთა ნაწილი ბიძინა ივანიშვილთან სასაუბროდ შეიკრიბა, საუბრის მთავარი თემა კი მომავალი პრემიერი იყო. მისივე განმარტებით, ივანიშვილი და მისი გუნდის ნაწილი უკვე შეთანხმებულია, რომ მთავრობის მეთაური ან გიორგი გახარია გახდება, ან მამუკა ბახტაძე, თუმცა, ივანიშვილი ბახტაძის კანდიდატურას უფრო ემხრობა. რესპონდენტის განმარტებით, გახარია რუსული პროდუქტია და ბიძინა ივანიშვილმა ის საკვანძო თანამდებობაზე მოსკოვის მითითებით დანიშნა, მამუკა ბახტაძე კი მიზნესმენის შვილის, უტა ივანიშვილის მეგობარია და ეს მას დამატებით ქულებს ანიჭებს. 

რაც შეეხება მოქმედ პრემიერს, სადღობელაშვილის სიტყვებით: „ის შავ დღეშია, ფაქტობრივად, ლაფატკაზეა დადებული და აღარ იცის, რა ქნას. მის ბოლო განცხადებასაც ამას ვუკავშირებ. არ მეგონა, თუ ის ასე მალე მიმართავდა რუსეთს.“ 
რესპონდენტის მოსაზრებით, კვირიკაშვილი იძულებული იყო, აღნიშნული მიმართვა გაევრცელებინა, რადგან წინააღმდეგ შემთხვევაში, „ქართული ოცნება“ დიდი საფრთხის წინაშე დგებოდა. „ძნელი გამოსაცნობი არ უნდა იყოს, ვისი დავალებით გაკეთდა ეს განცხადება. - ივანიშვილის. გააკეთებინა ამ ადამიანს განცხადება და ახლა სახლში უშვებს. ჩვენ, ფაქტობრივად, ხელის შეწმენდის პროცედურა ვიხილეთ - ბარემ მიდიხარ და მოდი, ესეც თქვი და ისე წადი. ეს არის და ეს.“ - ამბობს „ქართული მარშის“ ლიდერი.
ამასთან, სადღობელაშვილის ინფორმაციით, საქართველოში მალე აშშ-ის ახალი ელჩი ჩამოვა და ჩამოიტანს ამბავს, რომ ამერიკას საქართველო ძველებურად აღარ აინტერესებს და ახალი მითითება იქნება, რომ საქართველომ რუსეთთან თანამშრომლობა უნდა დაიწყოს. 

თამარ ჩხეიძე: „ჩვენი პრობლემა ოკუპაციაშია და არა - აფხაზებთან და ოსებთან დაპირისპირებაში“ (ახალი თაობა)

ავტ. მარიამ მჭედლიშვილი

ინტერვიუ თამარ ჩხეიძესთან.

ქვეყანაში არსებული ვითარების შეფასებისას ყოფილი დეპუტატი თამარ ჩხეიძე ამბობს, რომ რუსეთმა მოიწონა საქართველოს პრემიერ-მინისტრის მიმართვა და მას თავზე ხელი გადაუსვა, სიტუაციის ადეკვატურად შეფასებისთვის, სინამდვილეში კი, ეს მიმართვა იყო არასახელმწიფოებრივი და არაადეკვატური. მისივე თქმით, კვირიკაშვილი დაეთანხმა იმ პოლიტიკას, რომელსაც რუსეთი წლებია, ნერგავს, რომ ის არაფერ შუაშია და ქართველებს პრობლემები აქვთ აფხაზებთან და ოსებთან. 
ჩხეიძე ფიქრობს, რომ საქართველოს პრობლემა აქვს ოკუპირებულ ტერიტორიებთან და არა აფხაზებთან და ოსებთან, ხელისუფლება კი აგრძელებს კაპიტულანტურ და მიუღებელ პოლიტიკას ტერიტორიული მთლიანობის აღდგენის მიმართულებით.  
რაც შეეხება ჟენევის ფორმატში პრემიერ-მინისტრის ჩართვას, რესპონდენტი ამბობს, რომ ეს არის მოჩვენებითი ინიციატივა სიტუაციის გამოსასწორებლად. 
ჩხეიძე დასძენს, რომ პრემიერის მიმართვის შემდეგ პარლამენტის მხრიდან რეზოლუციის შემუშავება ჩიხშია შესული, მოხდა პროცესის გაჭიანურება და საბოლოოდ დეპუტატები მიიღებენ იმას, რაც ბიძინა ივანიშვილს სურს. 

ლაშა ჩხარტიშვილი: „კალაძე პოზიციებს გამყარებას ცდილობს“ / რას აკეთებდა „სითი პარკი“ იმის გარდა, რომ მოქალაქეებს აჯარიმებდა?! (ახალი თაობა)

ავტ. ნათია ხურცილავა

ინტერვიუ ლაშა ჩხარტიშვილთან

უფლებადამცველი ლაშა ჩხარტიშვილი გამოცემასთან ინტერვიუში მერიის მიერ „სითი პარკთან“ გაწყვეტილი ხელშეკრულების შესახებ საუბრობს. ის დადებითად აფასებს დედაქალაქის მერის ამ ნაბიჯს, თუმცა, არაა დაწმუნებული, რომ მორიგი კორუფციული გარიგების გაფორმება არ მოხდება. ის ასევე ეჭვობს, რომ კალაძე ცდლობს პოზიციების გამყარებას, იმიჯის შექმნას, რომ დანაპირებს ასრულებს და ეს გადაწყვეტილებაც აღნიშნულ მიზანს ემსახურება. 
ჩხარტიშვილი გამოცემას დედაქალაქში საპარკინგე სისტემაში არსებული პრობლემების აღმოფხვრის გზებზე ესაუბრება. 

